
• Ac тӑвӑм 

Юлашки юн тумламӗччен 
Ҫирӗм ҫул каярах СССР Оборона 

министерствипе Мир фончӗ, Пӗтӗм 
Союзри ӗҫпе вӑрҫӑ ветеранӗсен Ка-
нашӗ СССР патшалӑх издательствинче 
Аслӑ Ҫӗнтеру 50 ҫул тултарнӑ тӗле "Ac 
тӑвӑм" /"Память"/ кӗнеке пичетлесе 
кӑларма йышӑннӑччӗ. Пирӗн республи-
кӑра та ҫак ятпах тухса пычӗ. Унта 
районсенчен фронта лекнӗ 208229 ҫын 
ятне кӗртнӗ. Ҫав шутран 106470-шӗ 
/124-шӗ хӗрарӑм/ вилнӗ, 47006-шӗ 
хыпарсӑр ҫухалнӑ. 

Пысӑк пӗлтерӗшлӗ документсен пуххи 
пичетлесе кӑларса халӑх иртнӗ вӑрҫӑ 
хӑрущлӑхне манманнине, Совет Ҫарӗн 
пысӑк ҫухатӑвӗпе паттӑрлӑхне асра 
тытма кирлине, ҫирӗп миршӗн яланах 
сыхӑ пулмаллине, вӑрҫа сивленине 
палӑртать. Ҫавӑнпа пӗрлех тӑватӑ ҫула 
тӑсӑлнӑ вӑрҫӑра совет салтакӗсен пат-
тӑрлӑхӗ, хамӑр ҫӗршывӑн ирӗклӗхӗпе 
никама пӑхӑнманлӑхне ирсӗр тӑшман-
ран хӳтӗлесе вилнисемпе ҫӗнтерсе киле 
таврӑннисен ячӗсем ӗмӗр-ӗмӗр палӑк 
вырӑнне юлаҫҫӗ, ҫамрӑксене патриот 
воспитанийӗ илме пулӑшаҫҫӗ. 

Шел, тӗрлӗ сӑлтава пула унта лекей-
меннисем те пур. Камсем-ши? Элӗк 
районӗнчи Шӗмшеш ял тӑрӑхне кӗрекен 
Прашкушкӑнь ялӗнче пурӑнакан 70-ти 
Юрий Федорович Петров пенсионер 
/унччен - Шӗмшеш ял Канашӗн пред
седателе/ хыпарланӑ тӑрӑх ҫакӑ па-
лӑрчӗ: унӑн ашшӗ Федор Петрович 
Петров /1906-1942/ рядовой Калинин 

облаҫӗнче вилнӗ, ашшӗн пиччӗшӗ Гор
дей Петрович /1898-1941/ тата ывӑлӗ 
Борис Гордеевич /1922-1943/ лейте
нант-десантник ҫинчен редколлегие вӑ-
хӑтра пӗлтерекен пулман. Юрий Федо
рович хӑй cap комиссариатне шанса 
пурӑннӑ. "Коммунизм ялавё" /хале -
"Хыпар"/ хаҫатӑн 1966 ҫулхи пуш уйӑхӗн 
19-мӗшӗнче тухнӑ номерне упранӑ. Унӑн 
4-мӗш страницинче Я.Муратов фронто-
викӑн "Борис Петров десантник" статйи 
пичетленнӗ. Автор ӑна И.Старчак пол-
ковникӑн 1965 ҫул вӗҫёнче СССР Обо
рона министерствин издательстинче 
кун ҫути курнӑ "С неба - в бой" кӗнеки 
тӑрӑх хатӗрленӗ. 

...Хаяр та хӑрушӑ вӑрҫӑ умӗнхи 
ҫулсенче Гордей Петрович ҫемйи Вар-
нар поселокне кайса вырнаҫнӑ, Карл 
Маркс урамёнчи йывӑҫ пуртре пурӑннӑ. 
Хӑй вӑрман хуҫалӑхӗнче - бухгалтер, 
мӑшӑрӗ Ефалия Михайловна килте тӑр-
машнӑ, 4 ача пӑхнӑ. Уссен Тамара -
агроном, райком секретари /Элёкре/, 
Людмила - промкомбинат медпунктёнче 
- заведующи. Борис вӑрҫӑра вилет, 
Анатолий Донбасра тымар янӑ. 

Халӗ Борисӑн кӗске кун-ҫулӗ ҫинчен 
ҫырса кӑтартӑпӑр. Вӑл 1922 ҫулхи 
ҫӗртме уйӑхӗн 30-мӗшӗнче ҫуралнӑ. 
Ачалӑхӗ Вӑрнарта иртнё. 1938 ҫулта 
вӑтам шкултан вӗренсе тухнӑ. Сывлӑх 
енчен ҫирӗп каччӑ летчик пулма 
ӗмӗтленнӗ, анчах Ленинграда кая юлса 
ҫитет. Ирӗксёрех суту-илу институтне 

кӗме тивет. 1940 ҫулта 2-мӗш курс 
студентне Хӗрлӗ Ҫар ретне илеҫҫӗ. 
ВДВ /сывлӑш-десант ҫарӗсем/ чаҫӗн 
салтакӗ моториста вӗренсе тухать, 
сержант званине илет. 

Нимӗҫ фашисчӗсем Совет Союзне 
тапӑнсан Борис Петров тӑшманпа хӑюл-
лӑн ҫапӑҫать. Ҫурла уйӑхӗнче Смоленск 
таврашӗнче тӑшман авиабазине аркат-
сан ӑна Хӗрлӗ Ҫӑлтӑр ордене параҫҫӗ. 
Командирсем хушнине вӑхӑтра тата 
хӑюллӑ пурнӑҫланӑшӑн М.Калинин ӑна 
1942 ҫулхи кӑрлачра ҫавӑн пек орденпа 
тепӗр хут чыслать. Каярахпа вӑл 
инструкторта тӑрӑшать, лейтенант зва
нине тивӗҫет. 1943 ҫулхи ҫурла уйӑх-
ӗнче десантниксен отрячӗ тӑшман ҫир-
ӗплетсе лартнӑ ҫӗре вӗҫсе каять. 
Нимӗҫ прожекторӗсем пирӗн ЛИ-2 са
молета ҫутатса тӑнине пула зенитчик-
сем ӑна персе тивертеҫҫӗ. Экипаж 
парашютпа сикет. Анчах ураран аманнӑ 
иккӗмӗш пилотпа Борис Петров мото
рист ҫунакан самолетран тухма ӗлкӗрей-
меҫҫӗ... 

СССР Аслӑ Канашӗн Президиумӗн 
1944 ҫулхи нарӑсӑн 4-мӗшӗнчи Указӗпе 
ЛИ-2 самолет экипажне, ҫав шутра 
Б.Петров лейтенанта /вилнӗ хыҫҫӑн/ I 
степень Тӑван ҫӗршывӑн Аслӑ вӑрҫи 
орденӗпе наградӑлаҫҫӗ. Ентеш награ-
дине амӑшне параҫҫӗ. 

• Геннадий САВЕЛЬЕВ. 
Элӗк районе 


